
ՈՍՏԻԿԱՆՈՒԹՅԱՆ ԾԱՌԱՅՈՂՆԵՐԻ ԱՏԵՍ​ՏԱ​ՎՈՐՄԱՆ ԿԱՐԳԸ ՍԱՀՄԱՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ԴԵԿՏԵՄԲԵՐԻ 19-Ի  N 2147-Ն ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ
Հիմք ընդունելով «Ոստիկանությունում ծառայության մասին» օրեն​քի 15-րդ հոդվածի 4-րդ մասը, ինչպես նաև «Նորմատիվ իրավական ակտերի մասին» օրենքի 37-րդ հոդվածի 1-ին մասը` Հայաստանի Հան​րապետության կառավարությունը որոշում է.

1. Սահմանել ոստիկանության ծառայողների ատես​տա​վորման կարգը՝ համաձայն հա​վել​վածի:
2. Ուժը կորցրած ճանաչել Հայաստանի Հանրապետության կառավարության 2002 թվականի դեկտեմբերի 19-ի «Ոստիկանության ծառայողի ատեստավորման անցկացման կարգն ու պայմանները սահմանելու մասին» N 2147-Ն որոշումը:
3. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 

ՎԱՐՉԱՊԵՏ                                                                               Ն. ՓԱՇԻՆՅԱՆ

«___»___________ 2023թ.

 ք.Երևան

	Հավելված 
Կառավարության 2023 թվականի
_______ ___-ի  ______-Ն որոշման



ԿԱՐԳ

ՈՍՏԻԿԱՆՈՒԹՅԱՆ ԾԱՌԱՅՈՂՆԵՐԻ ԱՏԵՍ​ՏԱ​ՎՈՐՄԱՆ
1. ԸՆԴՀԱՆՈՒՐ ԴՐՈՒՅԹՆԵՐ

1. Սույն կարգով կարգավորվում են ոստիկանության ծառայողների (այսուհետ՝ ծառայողներ) համար զբաղեցրած պաշտոնին համապատասխանությունը ստուգելու և հավելավճար հաշվարկելու կամ զբաղեցրած պաշտոնին համապատասխանությունը ստուգելու և հավելավճարի հաշվարկումը շարունակելու, ոստիկանությունում զբաղեցրած պաշտոնին հավասարազոր այլ պաշտոնի կամ առաջխաղացման կարգով այլ պաշտոնի նշանակվելու և այդ պաշտոնին համապատասխանող հավելավճար հաշվարկելու նպատակով ատեստավորման (այսուհետ՝ ատեստավորում) կազմակերպման և իրականացման հետ կապված հարաբերությունները: 
2. Ատեստավորման ընթացքում ստուգվում են ոստիկանության ծառայողների ընդհանուր զարգացվածությունը, ֆիզիկական և կրակային պատրաստականության աստիճանը, մասնագիտական գիտելիքների իմացությունը: Ոստիկանության պետի տեղակալների, ինչպես նաև ոստիկանությունում գլխավոր խմբի պաշտոններ զբաղեցնող ծառայողների ատեստավորումը ներառում է նաև հարցազրույցը:
3. Ատեստավորման անցկացման մասին ընդունվում է Հայաստանի Հանրապետության ներքին գործերի նախարարի (այսուհետ` Նախարար) հրաման, որը ներառում է`
1) ատեստավորման ամսաթիվը, մեկնարկի ժամը և վայրը.

2) ատեստավորմանը մասնակցելու համար զեկուցագրերի ընդունման սկիզբը և վերջնա​ժամ​կետը.

3) տվյալ հրամանը ոստիկանության ծառայողներին  էլեկտրոնային եղանակով կամ գրավոր պար​տա​դիր ծանոթացնելու վերաբերյալ նշում.

4) սույն կարգի 1-ին կետով սահմանված ատեստավորման հիմքերից առնվազն մեկի վերաբերյալ նշում:

4. Ատեստավորումն անցկացվում է Նախարարի հրամանը ստորագրվելուց հետո ոչ շուտ, քան 1 ամիս հետո:
5. Ատեստավորման ենթակա ծառայողն ատեստավորման օրվանից ոչ ուշ, քան մեկ ամիս առաջ, տեղեկացվում է ատեստավորման անցկանման ժամկետի մասին:
6. Ոստիկանությունում զբաղեցրած պաշտոնին հավասարազոր այլ պաշտոնի կամ առաջխաղացման կարգով այլ պաշտոնի նշանակվելու և այդ պաշտոնին համապատասխանող հավելավճար հաշվարկելու նպատակով ատեստավորումը հայտարարվում է թափուր պաշտոնների առկայության դեպքում: 
7. Եթե թափուր պաշտոնի համար անցկացված ատեստավորման արդյունքներով տվյալ պաշտոնին հավակնում են երկու կամ ավելի ծառայողներ, ապա թափուր պաշտոնին նշանակվում է թեստավորման ձևով ատեստավորման (այսուհետ՝ թեստավորում) մասնագիտական բաժնի արդյունքներով առավել բարձր միավորներ ապահոված անձը: Թեստավորման մասնագիտական բաժնի արդյունքներով միավորների հավասարության դեպքում նախապատվությունը ըստ հերթականության տրվում է այն ծառայողին, ով առավել բարձր միավոր է ապահովել թեստավորման ընդհանուր բաժնի և ստուգարքի ձևով ատեստավորման (այսուհետ՝ ստուգարք) արդյունքներով, բացառությամբ հարցազրույցի ձևով ատեստավորման (այսուհետ՝ հարցազրույց) ենթակա ծառայողների։
8. Ոստիկանության ծառայողը սույն կարգի 4-րդ կետով նախատեսված ժամկետում սույն կարգի 8-րդ կետով նախատեսված զեկուցագրի հետ միաժամանակ պետք է ներկայացնի թմրամիջոցի և (կամ) հոգեմետ և (կամ) հոգեներգործուն նյութի օգտագործման վերաբերյալ թեստի արդյունքները: Ատեստավորման գործընթացին չի թույլատրվում մասնակցել այն ծառայողին, որի նկատմամբ իրականացված թմրամիջոցի և (կամ) հոգեմետ և (կամ) հոգեներգործուն նյութի օգտագործման թեստի արդյունքը դրական է:

2. ԱՏԵՍՏԱՎՈՐՄԱՆ ԿԱԶՄԱԿԵՐՊՈՒՄԸ ԵՎ ԻՐԱԿԱՆԱՑՈՒՄԸ

9. Ատեստավորման նախապատրաստական և կազմակերպչական բնույթի աշխատանքները և անցկացման գորրծընթացն իրականացնում է Հայաստանի Հան​րապետության ներքին գործերի նախարարության (այսուհետ` Նախարարություն) կադրային աշխատանքների համար պատասխանատու ստորաբաժանումը (այսուհետ` կադրային ստորաբաժանում):
10. Ոստիկանության ծառայողը ատեստավորմանը մասնակցելու վերաբերյալ զեկուցագիրը նե​ր​կա​յաց​նում է Նախարարության կադրային ստորաբաժանում)՝ համապատասխան կա​ռուցված​քա​յին ստորաբաժանման պետի միջոցով:
11. Նախարարի հրամանը ստորագրվելուց հետո քսան աշխատանքային օրվա ընթացքում կադրային ստորաբաժանումը մշակում և համապատասխան կա​ռուց​ված​քա​յին ստորաբաժանումներ է ուղարկում մեթոդական ուղեցույց, որում ներկայացվում են թեստավորման մասնագիտական բաժնի առաջադրանքների հիմքում ընկած իրավական ակտերի և այլ նյութերի ցանկը, առա​ջադ​րանք​ների նմուշները և պատասխանների ձևաթղթի լրացման կարգը:
12.  Ատեստավորմանը մասնակցելու վերաբերյալ ներկայացված զեկուցագրերի հիման վրա՝ դրանց ներկայացման վերջնաժամկետի ավարտից հինգ աշ​խա​տանքային օրվա ընթացքում կադրային ստորաբաժանումը կազմում է ատեստավորման ենթակա ծառայողների անվանացուցակը և երկու աշխատանքային օրվա ընթացքում գրությամբ տեղեկացնում է համապատասխան կառուցվածքային ստորաբա​ժա​նում​նե​րի պե​տերին:
13. Ոստիկանության ծառայողների ատեստավորման գործընթացի կազմակերպման, համակարգման և դրա արդյունքների ամփոփման նպատակով ձևավորվում է հանձնաժողով: Հանձնաժողովը կազմված է ինը անդամից: Հանձնաժողովի նիստն իրավազոր է, եթե դրան մասնակցում են առնվազն հինգ անդամ: Հանձնաժողովի անհատական կազմը հաստատվում և hանձնաժողովի քարտուղարը նշանակվում է Նախարարի հրամանով: Նույն հրամանով հանձնաժողովի կազմից նշանակվում է հանձնաժողովի նախագահ: Ատեստավորման հանձնաժողովի նա​խագահը Նախարարի տեղակալն է: Ատեստավորման հանձնաժողովի քարտուղար է նշանակվում Նախարարության կադրային ստորաբաժանման՝ առնվազն միջին խմբի կամ դրան համարժեք պաշտոն զբաղեցնող աշխատակիցը, ով կազմակերպում է ատեստավորման գործընթացը և ատեստավորման արդյունքների արձանագրումը:
14. Ատեստավորումն իրականացվում է հետևյալ հերթականությամբ փուլերով՝ ընդհանուր բաժնի թեստավորում՝ էլեկտրոնային եղանակով, ստուգարք, մասնագիտական բաժնի թեստավորում (թղթային կամ էլեկտրոնային եղանակով): 
15. Ատեստավորման հաջորդ փուլին մասնակցում են նախորդ փուլում անցողիկ միավորներ ապահոված ծառայողները։
16. Ոստիկանության ծառայողների ատեստավորման իրականացման գործընթացը տեսագրվում է:
17. Թեստավորումն իրականացվում է այդ նպատակով առանձնացված սեն​յակում (այսուհետ` թեստավորման սենյակ):
18. Թեստավորման ընթացքին հետևելու և թեստավորման ընթացքն սպասարկելու նպա​տակով թեստավորումն անցկացնող լիազոր մարմնի ուսումնական հաստատության ղեկավարի հրամանով ստեղծվում է թեստա​վորման խումբ՝ կազմված խմբի ղեկավարից և առնվազն երկու անդամներից: 
19. Թղթային եղանակով անցկացվող թեստավորման աշխատանքներն սկսվելուց մեկ ժամ առաջ թեստավորման խմբի ղեկավարը թեստավորման սեն​յակում թեստավորման խմբի անդամներին է տրամադրում թեստի պատասխանների ձևաթղթե​րի ծրարը և ատեստավորմանը մասնակցող ծառայողների անվանացուցակը: 
20. Թեստավորման խմբի անդամները թեստի պատասխանների ձևաթղթերը տրամադրում են ծառայողներին:
21. Ատեստավորմանը մասնակցող ծառա​յողների մուտքը թեստավորման սենյակ սկսվում է թեստավորման խմբի ղեկավարի հրահանգով և ծառայողների մուտքը թեստավորման սենյակ ավարտվում է Նախարարի հրամանում նշված ատեստավորման մեկնարկից 10 րոպե առաջ: Թեստավորման սենյակում ատեստա​վոր​մանը մասնակցող ծառայողը ստանում է պատաս​​​խանների ձևաթուղթը, ատեստավորմանը մասնակցող ծառայողների անվանացու​ցա​կում իր անվան դիմաց ստորագրությամբ հաստատում է ձևաթուղթը ստանալու փաստը և տեղ զբաղեցնում առանձնացված սենյակում տեղադրված՝ հա​մա​րակալված որևէ նստարանին:
22. Թեստավորման մեկնարկից 10 րոպե առաջ թեստավորման խմբի ղեկավարն ատես​տա​վորմանը մասնակցող ծառա​յող​նե​րի համար ընթերցում է թեստավորման անցկացման կարգը:
23. Ատեստավորմանը մասնակցող ծառա​յող​նե​րը պատասխանների ձևաթղթում լրացնում են իրենց կոչումը, անունը, ազգանունը, հայ​րանունը, այնուհետև թեստավորման խմբի անդամները մոտենում են, կտրում պատաս​խան​ների ձևաթղթերի` անձնական տվյալները պարունակող հատվածները, հաշվում են դրանք և հանձնում թեստավորման խմբի ղեկավարին:

24. Թեստավորման խմբի ղեկավարը պատասխանների ձևաթղթերի՝ անձ​նա​կան տվյալ​ները պարունակող հատվածները թեստավորման խմբի անդամների մասնակ​ցու​թյամբ հաշ​վում է, ստուգում, այնուհետև տեղավորում այդ նպատակով նախատեսված ծրա​րում` ծրարի վրա գրելով պատասխանների ձևաթղթերի՝ անձնական տվյալները պարունակող կտրված հատ​​վածների թիվը:

25. Թեստավորման խմբի ղեկավարը համապատասխան թեստերի փա​թեթ​ները ցու​ցադրում է ատեստավորմանը մասնակցող ծառա​յող​ներին` նրանց ուշադրությունը հրավիրելով փաթեթների փակ և ամբողջական լի​նե​լու հան​գա​մանքի վրա, որից հետո բացում է դրանք` բոլորին տեսանելի ձևով: Փաթեթների բացման վե​րա​բերյալ արձանագրությունների համապատասխան տողում թեստավորման խմբի անդամները կատա​րում են նշում:

26. Թեստավորման խմբի անդամներն ատեստավորմանը մասնակցող ծառայողներին են բաժանում թեստերը: Ատեստավորմանը մաս​նակ​ցող ծառայողը՝ ստանալով իր թեստը, ստուգում է այն և թեստի շապիկի համապատասխան մասում գրում իր կոչումը, անունը, ազգանունը, հայր​անունը և նստարանի համարը: Հայտարարվում է թեստավորման սկիզբը, տևողությունը, ցու​ցատախտակի վրա կատարվում է նշում՝ թեստավորման սկզբի և ավարտի վերաբերյալ: 
27. Էլեկտրոնային եղանակով անցկացվող թեստավորման դեպքում հանձնաժողովը ապահովում է ատեստավորմանը մասնակցող ծառայողի նույնականացման բացառումը՝ ծառայողի անձնական տվյալները ծածկագրելու միջոցով։  Ատեստավորման մասնակիցը մինչև առաջադրանքի վերջնական պահպանումը, կարող է փոփոխել ընտրված պատասխանները: Թեստավորման անցկացման էլեկտրոնային համակարգը պետք է ունենա հնարավորություն ինքնաշխատ եղանակով պարբերաբար պահպանելու մասնակցի կատարած նշումները: Թեստային առաջադրանքների կատարման համար սահմանված ժամանակի ավարտին թեստավորման անցկացման էլեկտրոնային համակարգն ապաակտիվացնում է թեստը: Եթե մասնակիցը որևէ պատճառով չի պահպանել իր կատարած առաջադրանքը մինչ հատկացված ժամանակի ավարտը, ապա առաջադրանքի կատարման վերջնական տարբերակ է համարվում թեստն ապաակտիվացնելու պահին թեստավորման անցկացման էլեկտրոնային համակարգում ինքնաշխատ եղանակով պահպանված տարբերակը: 
28. Էլեկտրոնային եղանակով անցկացվող թեստավորման՝ օբյեկտիվ պատճառներով (հոսանքազրկում, ծրագրային խափանում և այլն) ընթացքի ընդհատվելու դեպքում, թեստավորումն անցկացվում է նորից՝ ոչ ուշ, քան հաջորդ օրը` նախորդ արդյունքների զրոյացմամբ։

29. Թեստավորման մասնակիցներին արգելվում է իրենց հետ թեստավորման սենյակ տանել կապի միջոցներ կամ այլ տեխնիկական սարքեր, տպագիր, մեքենագիր, ձեռագիր նյութեր:
30. Թեստավորման ընթացքում մասնակիցներին չի թույլատրվում աղմկել, հուշել, օգտվել որևէ գրավոր (տպագիր, մեքենագիր, ձեռագիր և այլն) նյութից, կապի միջոցներից կամ այլ տեխնիկական սարքերից, թեստավորման առաջադրանքների կատարման հետ կապված հարցեր տալ ներկա գտնվող անձանց, այդ թվում` հանձնաժողովի անդամներին, ինչպես նաև դուրս գալ սենյակից: Թեստավորման ընթացքում մասնակիցներիի կողմից աղմկելու, հուշելու, թեստավորման առաջադրանքների կատարման հետ կապված հարցեր տալու դեպքում թեստավորման խմբի ղեկավարը կամ անդամը մեկ անգամ բանավոր նախազգուշացնում է ատեստավորմանը մասնակ​ցող ծառայողին, իսկ խախտումը կրկնվելու դեպքում՝ դա​դա​րեց​նում է վերջինիս թեստավորումը և դուրս հրավիրում թեստավորման սենյակից՝ ար​ձա​​նագ​րե​լով խախտումը և տվյալ ծառայողի տվյալները: Թեստավորման ընթացքում մասնակիցների կողմից որևէ գրավոր (տպագիր, մեքենագիր, ձեռագիր և այլն) նյութից, կապի միջոցներից կամ այլ տեխնիկական սարքերից, ինչպես նաև թեստավորման առաջադրանքների կատարման համար աղբյուր հանդիսացող այլ միջոցներից օգտվելու դեպքում դա​դա​րեց​նում է ատեստավորմանը մասնակ​ցող ծառայողի թեստավորումը և վերջինիս դուրս են հրավիրում թեստավորման սենյակից՝ ար​ձա​​նագ​րե​լով խախտումը և տվյալ ծառայողի տվյալները:
31. Թեստավորման ընթացքում ատեստավորմանը մասնակցող ծառայողը թեստավորման սենյակից կա​րող է դուրս գալ միայն անհրաժեշտության դեպքում` թեստավորման խմբի ղեկավարի թույլտվու​թյամբ՝ թեստավորման խմբի անդամներից որևէ մեկի ուղեկցությամբ:
32. Թեստավորման ընթացքում ի հայտ եկած տպագրական կամ այլ թերու​թյուններ ունե​ցող թեստերն ու պատասխանների ձևաթղթերը նորերով փոխարինում է թեստավորման խմբի ղեկավարը` արձանագրությունների համապատասխան տողում այդ մասին նշում կա​տա​րելով: Թերություններ ունեցող պատասխանների ձևաթղթերի կամ թեստերի վրա գրվում են «Խո​​տանված է» բառերը:

33. Թեստավորման սենյակում, բացի ատես​​տավորմանը մասնակցող ծառայողներից, կարող են գտնվել միայն ատեստավորման հանձնաժողովի նախագահը, անդամներն ու քարտուղարը, թես​տա​վորման խմբի ղեկավարն ու անդամները, ինչպես նաև՝ ատեստավորման հանձնաժողովի նախագահի թույլտվությամբ՝ այլ անձինք:

34. Թեստավորման ավարտից 10 րոպե առաջ թեստավորման խմբի ղեկավարն ատես​​տավորմանը մասնակցող ծառայող​նե​րի ուշադ​րությունը հրավիրում է ժամանակի վրա:

35. Թեստավորումն ավարտելուց հետո ատես​​տավորմանը մասնակցող ծառայողը թեստը և պատասխանների ձևաթուղթը հանձնում է թես​տա​վոր​ման խմբի ղեկավարին` ստորագրելով ատեստավորմանը մասնակցող ծառայողների անվանացուցակում՝ իր անվան դի​մաց: Թեստա​վոր​ման խմբի ղեկավարը համեմատում է թեստի և պատաս​խան​նե​րի ձևաթղթում նշված թեստի հա​մարները, պատճենահանում պատասխանների լրացված ձևաթուղթը և պատճենը հանձնում է ատես​​տավորմանը մասնակցող ծառա​յողին:

36. Սույն կարգի 41-րդ և 42-րդ կետերում նշված՝ թեստավորման առաջադրանքի կատարման համար հատկացված ժամանակի ավարտից հետո թեստավորման խմբի ղեկավարը պատասխանների ձևաթղթե​րի (օգտագործ​ված, չօգտագործված, խոտանված), ատեստավորմանը մասնակցած ծառայողների անվանացուցակի ծրարները, պատաս​խան​նե​րի ձևաթղթե​րի՝ անձնական տվյալ պարունակող հատվածները և թեստերը (օգտա​գործ​ված, չօգտա​գործված, խոտանված) հաշվում է և արձանագրում:

37. Պատասխանը ստուգելուց և ծառայողին նույնականացնելուց հետո համապատասխան միավորը գրանցվում է որպես ծառայողի թեստավորման արդյունք:

38. Թեստավորման ընդհանուր բաժինը բաղկացած է 2 ենթաբաժիններից՝ ընդհանուր զարգացվածության և մասնագիտական կարողության ենթաբաժիններ:
39. Թեստավորման ընդհանուր բաժնի ընդհանուր զարգացվածության ենթաբաժինը ներառնում է 55 հարց, և անցողիկ նվազագույն շեմը 25 միավորն է: Ճիշտ պատասխանները գնահատվում են 1 միավոր, սխալ պատասխանները՝ 0 միավոր:  
40. Թեստավորման ընդհանուր բաժնի մասնագիտական կարողության ենթաբաժինը կազմված է 154 հարցից, որոնց պատասխանների հիման վրա գնահատվում են ոստիկանության ծառայողի անկեղծության աստիճանը և համապատասխանությունը «Ոստիկան» մասնագիտությանը: Անկեղծության աստիճանի գնահատման շեմը չպետք է գերազանցի 9 միավորը, իսկ մասնագիտական կարողության գնահատման շեմը` 50 միավորը: 
41. Թեստավորման ընդհանուր բաժնի հարցերին պատասխանելու համար ոստիկանության ծառայողին տրվում է 80 րոպե ժամանակ:
42. Թեստավորման մասնագիտական բաժինը կազմված է 50 հարցից, որոնց պատասխանների հիման վրա գնահատվում են ծառայողի մասնագիտական գիտելիքները: Ընդ որում, մասնագիտական բաժինը կարող է ներառել նաև իրավիճակային խնդիրներ: Թեստավորման մասնագիտական բաժնի առաջադրանքը կատարելու համար ծառայողին տրվում է մեկ ժամ ժամանակ: 
43. Թեստավորման մասնագիտական բաժնի թեստերը կազմվում են ըստ ոստիկանության գործունեության ոլորտների և ոստիկանության ծառայողների ատեստավորման մակարդակների, որոնք սահմանվում են Նախարարի հրամանով։  

44. Թեստավորման մասնագիտական բաժնի անցողիկ նվազագույն շեմը հարցերի առնվազն 60 %-ին տրված ճիշտ տրված պատասխաններ են:
45. Թեստավորման ավարտից հետո 3 աշխատանքային օրվա ընթացքում թեստա​վոր​ման խմբի կողմից ամփոփվում են թեստավորման արդյունքները և կազմվում է արձանագրություն, որն ստորագրվում է թեստա​վոր​ման խմբի ղեկավարի և անդամ​նե​րի կողմից:
46. Սույն կարգի 45-րդ կետով նախատեսված ժամկետի ավարտից հետո` մեկ աշխատանքային օրվա ընթացքում, թեստավորման արդյունքներով կազմված արձանագրությունը՝ լիազոր մարմնի ուսումնական հաստատության ղեկավարի ուղեկցող գրությամբ ուղարկվում է ատես​տավորման հանձնաժողով:
47. Ստուգարքի անցկացման նպատակով Նախարարի հրամանով ստեղծվում է առանձին հանձնաժողով, որը կազմված է հանձնաժողովի նախագահից, երեք անդամներից, որոնք պետք է լինեն համապատասխան ոլորտի մասնագետներ, և քարտուղարից:
48. Ստուգարքն անցկացվում է ոստիկանության ծառայողների ֆիզիկական և կրակային պատրաստականության աստիճանը գնահատելու նպատակով: Ֆիզիկական պատրաստականության աստիճանը գնագատվում է Հայաստանի Հան​րապետության Կառավարության 2003 թվականի հունվարի 23-ի N 175-Ն որոշմամբ հաստատված հավելվածով նախատեսված ֆիզիկական պատրաստականության պահանջներին համապատասխան: Կրակային պատրաստականության աստիճանը գնահատվում է Հայաստանի Հան​րապետության ոստիկանության պետի 2009 թվականի ապրիլի 20-ի N 911-Ա հրամանով հաստատված հրաձգության ուսումնական ծրագրին համապատասխան` ծրագրի 39-րդ կետով նախատեսված՝ ատրճանակից հրաձգության ստուգողական N 1 վարժության կատարման ձևով: Կրակային պատրաստականության ստուգմանը թույլատրվում են մասնակցելու ոստիկանության այն ծառայողները, որոնք ֆիզիկական պատրաստականության ստուգման արդյունքներով ապահովել են անցողիկ միավոր:
49. Ստուգարքի արդյունքներով, դրա անցկացումից հետո մեկ աշխատանքային օրվա ընթացքում, ստուգարքային հանձ​նաժողովի կողմից կազմվում է արձանագրություն, որը ստորագրվում է նախագահի, անդամների և քարտուղարի կողմից: 
50. Սույն կարգի 49-րդ կետով նախատեսված արձանագրությունը ոչ ուշ քան հաջորդ աշխատանքային օրը՝ լիազոր մարմնի ուսումնական հաստատության ղեկավարի ուղեկցող գրությամբ ուղարկվում է ատես​տավորման հանձնաժողով: 
51. Հարցազրույցն իրականացվում է սույն կարգի 50-րդ կետով սահմանված ժամկետը ավարտվելու օրվան հաջորդող 30 օրերի ընթացքում:
52. Հարցազրույցն իրականացվում է այդ նպատակով առանձնացված սենյակում, որտեղ ներկա են գտնվում միայն հարցազրույցին մասնակցող ոստիկանության ծառա​յող​​ները, ատեստավորման հանձնաժողովը և հանձնաժողովի քարտուղարը:
53. Հարցազրույցի փուլում ատեստավորման հանձնաժողովը ծառայությունների մատուցման պայմանագրի հիման վրա ներգրավում է հոգեբանի։

54. Հարցազրույցի ընթացքում ստուգվում են ոստիկանության ծառայողի՝ թիմ ղեկավարելու կարողությունը, նախաձեռնողականությունը, սեփական հույզերը կառավարելու ունակությունն ու ինքնատիրապետումը, այլ անձանց ունկնդրելու, նոր միջավայրին հարմարվելու կարողությունը և բարեվարքությունը:
55. Հարցազրույցի արդյունքներով եզրակացությունը կայացվում է գրավոր՝ ձայների պարզ մե​ծա​մասնությամբ: Քվեարկությանը մասնակցում են միայն ատեստավորման հանձնաժողովի նախագահն ու անդամները, որոնք իրավունք չունեն ձեռնպահ մնալու քվեարկությունից: Ձայների հավասարության դեպքում նախապատվությունը տրվում է այն ծառայողին, ով առավել բարձր միավոր է ապահովել հետևյալ հերթականությամբ ատեստավորման փուլերից՝ թեստավորման մասնագիտական բաժնից, թեստավորման ընդհանուր բաժնից կամ ստուգարքից: 
56. Հարցազրույցի արդյունքներով, դրա ավարտից հետո 2 աշխատանքային օր​վա ըն​թաց​քում, ատեստավորման հանձնաժողովի քարտուղարի կողմից կազմվում է ատես​տա​վոր​ման արձա​նագ​րություն, որն ստորագրվում է ատեստավորման հանձնաժողովի նախագահի և անդամ​նե​րի կողմից: 
57. Ատեստավորման արդյունքներով ատեստավորման հանձնաժողովը յուրաքանչյուր ծառայողի վերաբերությամբ կայացնում է «Ոստիկանությունում ծառայության մասին» օրեն​քի 15-րդ հոդվածի 12-րդ կամ 14-րդ մասերով նախատեսված համապատասխան եզրա​կա​ցություն:
58. Ատեստավորման արդյունքներով եզրակացությունները երկու աշխատանքային օրվա ընթացքում ուղարկվում են կադրային ստորաբաժանում։
59. Ատեստավորման արդյունքներով եզրակացությունը կայացվում է գրավոր, որը ստորագրում են հանձնաժողովի նախագահը և անդամները։

60. Ատեստավորման արդյունքներով եզրակացությունները հաստատվում են տվյալ ոստիկանության ծառայողին պաշտոնի նշանակելու իրավասություն ունեցող պաշտոնատար անձի հրամանով։
61. Կադրային ստորաբաժանումը կայաց​ված գրավոր եզրակացու​թյունները ստանալուց հետո երեք աշխատանքային օրվա ընթացքում դրանց պատճենները ուղարկում է համապա​տաս​խան կա​ռուցվածքային ստորաբա​ժա​նումներ։

62. Ատեստա​վոր​մանը մասնակցած ծառայողի վերաբերյալ կայաց​ված գրավոր եզրակացությունը կցվում է վերջինիս անձնական գործին: 
63. Թեստավորմանը, ստուգարքին կամ հարցազրույցին չներկայանալու դեպքում ծառայողն իրավունք ունի ներկայացնելու զեկուցագիր` նշելով չներկայանալու պատճառը: Ատեստավորման հանձնաժողովի նախագահի կողմից ծառայողի ատեստավորմանը չներկայանալը հարգելի համարելու դեպքում ծառայողն իրավունք է ձեռքբերում մասնակցել հերթական հաջորդ ատեստավորման այն փուլից, որին նա չի ներկայացել։  
64. Ստուգարքին, թեստավորմանը կամ հարցազրույցին անհարգելի չներկայացած ծառայողների վերաբերյալ, ինչպես նաև սույն կարգի 30-րդ կետով նախատեսված դեպքերում կայացվում է «Ոստիկանությունում ծառայության մասին» օրեն​քի 15-րդ հոդվածի 13-րդ մասի 3-րդ կամ 4-րդ կետերով, կամ նույն հոդվածի 15-րդ մասի 2-րդ կետով նախատեսված համապատասխան եզրակացություն:

